
რეზონანსი 
"სკანდალია ის, თუ როგორ აღმოჩნდა ეს მიმოწერა მედიის ხელში" - ხუხაშვილი მიიჩნევს, რომ "პატარა ბავშვებივით კამათობენ ქვეყნის პირველი და მეორე პირი" (რეზონანსი) 
ავტ.: თიკო ოსმანოვა

ინტერვიუ გია ხუხაშვილთან 

გია ხუხაშვილი აცხადებს, რომ „რუსთავი ორის“ მიერ რამდენიმე დღის წინ გავრცელებულ „ჩათში“ სკანდალური მიმოწერა არ იყო და საუბარი ყოველდღიური სამუშაო კამათის ჩარჩოს არ გასცდენია. მისი თქმით, მთავარი სკანდალი არის ის, თუ როგორ მოხვდა მასალა მედიის ხელში და რატომ იხდიან ქვეყნის პირველი პირები თავს ჟურნალისტების საქილიკოდ. – „პატარა ბავშვებივით კამათობენ ქვეყნის პირველი და მეორე პირი. ჩვენ გვაქვს სერიოზული ინსტიტუციური კრიზისი ქვეყანაში, რაც გადასაწყვეტია - სახელებში და გვარებში არ არის პრობლემა“, - აცხადებს ხუხაშვილი და დასძენს, რომ მთავარი პრობლემა არა პარლამენტის თავმჯდომარისა და პრემიერ-მინისტრის დაპირისპირება, არამედ ინსტიტუციური წესრიგის აღდგენაა, რადან არც ერთი მათგანი არ ასრულებს სრულფასოვნად მასზე დაკისრებულ მოვალეობას. 
გია ხუხაშვილი ფიქრობს, რომ პარლამენტის თავმჯდომარის იმპიჩმენტი მნიშვნელოვანი საკითხი არ არის. ამბობს, რომ მთავარია გაირკვეს სად არის ძალის ცენტრი და სად ხდება გადაწყვეტილებების მიღება, რადგან ამ კუთხით დღეს ქვეყანაში სრული ქაოსია. რესპონდენტი აქვე ხაზს უსვამს, რომ ირაკლი კობახიძე დიდი ხანია უმცირესობაშია.  – „რაც შეეხება კობახიძეს და მის ჯგუფს, ეს ჯგუფი პარლამენტში უმცირესობაშია დიდი ხანია. ამოფარებულები არიან სხვის კალთას და ამის ხარჯზე ცდილობენ, ბოროტად გამოიყენონ მათ ხელში შემთხვევით აღმოჩენილი ძალაუფლება. ისეთ აბსურდამდეც კი მივიდა პარლამენტის თავმჯდომარე, რომ წესები უნდა დაუწეროს დეპუტატებს, როდის რა თქვან და რაზე ილაპარაკონ. თუ არ შეასრულებენ, რას იზამს? ფეხებს დააბაკუნებს, იტირებს, თუ მამიკოსთან იჩივლებს? - ტრაგიკომედიად იქცა საერთოდ პარლამენტის თავმჯდომარის საქციელი“, - აცხადებს ხუხაშვილი. 
გია ხუხაშვილი პრეზიდენტის მიერ ვეფხია ბაქრაძის შეწყალების საკითხთან დაკავშირებითაც საუბრობს და  „ქართული ოცნების“ წევრების მიერ გაკეთებულ განცხადებებს წითელი ხაზების გადაკვეთას უწოდებს. მისი თქმით, ამხელა ტრაგედიის ფონზე შეწყალების თემით სპეკულირება პოლიტიკის ფარგლებს სცდება - „თუმცა, ზოგადად, შეწყალების კომისიის მუშაობაზე კითხვები თუ დაისმევა, ამაში პრობლემას ვერ ვხედავ“, - დასძენს ხუხაშვილი. 
"ოცნებაში" ახალი ბრალდებები დაიწყო - როდემდე შეძლებს მმართველი პარტია ერთიანობის შენარჩუნებას (რეზონანსი) 

ავტ.: ეკატერინე ბასილაია

გამოცემა წერს, რომ საპარლამენტო უმრავლესობა გაფართოებული შეკრებისთვის ემზადება, რადგან "ქართულ ოცნებაში" არა და არ ცხრება შიდა დაპირისპირება და ისევ ახალ-ახალი ბრალდებები თუ ახალი დაპირისპირებული ფიგურებიც კი ჩნდებიან.

სტატიის თანახმად, ამჯერად გედევან ფოფხაძე, რომელსაც გუნდიდან წასვლა გადააფიქრებინეს, სოფო კილაძეს უპირისპირდება და მას ფაქსიმილეს გაყალბებაში ადანაშაულებს, კილაძემ კი საპასუხოდ ფოფხაძეს ჭორიკანა და ცილისმწამებელი უწოდა.

ასევე, ბექა ნაცვლიშვილმა უკვე დააანონსა, რომ ის, მართალია, უმრავლესობის გუნდს ახლა არ ტოვებს, მაგრამ მომავალ არჩევნეზე "ოცნებისგან" დამოუკიდებლად იყრის კენჭს.

დავით ჭიჭინაძემ კი ახალი ბრალდებები გაახმოვანა. თქვა, რომ ვანო ზარდიაშვილმა "ვისზე რა კომპრომატი უნდა მოაგროვოს, თვითონ კომპრომატია" და "ოცნების" სიაში მისმა შეყვანამ თავის დროზე კინაღამ გუნდის დაშლა გამოიწვია. ირაკლი კობახიძეს კი "რჩევა" გაუგზავნა, არითმეტიკისა და დისციპლინის წესების წერის ნაცვლად, საკუთარ თანაგუნდელებს დაუგდოს ყური.

გამოცემის ცნობით, ასევე, გუშინ გავრცელდა ინფორმაცია, რომ შესაძლოა, გედი ფოფხაძემ და ვანო ზარდიაშვილმა, რომლებიც ორი სხვადასხვა კომიტეტის პირველი მოადგილეები არიან, თანამდებობები გაცვალონ. კულუარული ინფორმაციით, შესაძლოა, ფოფხაძე ეკა ბესელიას მოადგილედ გადავიდეს, ზარდიაშვილი კი - სოფო კილაძის მოადგილედ. პარლამენტში ეს საკითხი აქტიურად განიხილება.

კულუარებში საუბრობენ იმასაც, რომ იმ ფონზე, როდესაც ზარდიაშვილსა და ბესელიას შორის და ასევე სოფო კილაძესა და გედევან ფოფხაძეს შორის არის დაპირისპირება, მათი გადანაცვლება იდეალური შესაძლებლობა იქნება. თავად ფოფხაძესაც მიაჩნია, რომ მისთვისაც უკეთესი იქნება და სწორი გამოსავალია, თუ ბესელიას მოადგილედ გადაიყვანენ.

ეკა ბესელიამ ეს ინფორმაცია არ დაადასტურა, თუმცა აღნიშნა, რომ გედევან ფოფხაძესთან ერთად მუშაობაზე უარს არ იტყოდა, რადგან მასთან თანამშრომლობის კუთხით პრობლემები არასდროს ჰქონია. შესაძლო გადანაცვლებაზე ინფორმაციას არ ფლობს სოფო კილაძე.

მოხდა თუ არა კილაძის მხრიდან ფაქსიმილეს გაყალბება, ამასთან დაკავშირებით გედევან ფოფხაძემ უკვე გუშინ კომენტარი არ ისურვა, თუმცა ადასტურებს, რომ ადამიანის უფლებათა დაცვის კომიტეტის თავმჯდომარესთან მას ბოლო რამდენიმე თვის განმავლობაში დაძაბული ურთიერთობა აქვს და ისიც დაადასტურა, რომ ის სხდომებს იშვიათად ესწრება.

ბრალდებებს უარყოფს სოფიო კილაძე და ამბობს, რომ იმ პერიოდში, ჩინეთში იმყოფებოდა, შესაბამისად, ფაქსიმილიეს ვერ გააყალბებდა. იგი გედევან ფოფხაძეს შეახსენებს, რომ დანაშაულის დაფარვა კანონდარღვევაა და თუკი ასეთი ფაქტი მართლაც მოხდა, თავად ფოფხაძე უნდა მიეცეს პასუხისგებაში. 

სტატიის ბოლოს ჟურნალისტი წერს, რომ უმრავლესობის სხდომას "ოცნების" ყველა დეპუტატი მოუთმენლად ელოდება, რადგან სწორედ ამ შეკრებაზე გადაწყდება, რა იქნება შემდეგ - რა თამაშის წესებზე შეთანხმდებიან და შეძლებენ თუ არა ერთმანეთზე გადამტერებული დეპუტატების დროებით მაინც შერიგებას.

თანამდებობის პირები 300-ჯერ მეტ ხელფასს იღებენ, ვიდრე ხელქვეითები (რეზონანსი) 

ავტ.: მარი ჩიტაია
„რეზონანსის“ ცნობით, საჯარო სექტორში უბრალო მოხელისა და მაღალი თანამდებობის პირის ანაზღაურებას შორის სხვაობა კოლოსალურია. არის შემთხვევა, როდესაც ხელმძღვანელი თავის დაქვემდებარებულზე 300-ჯერ მეტ ხელფასს იღებს.

გამოცემა ყურადღებას ამახვილებს იმ ფაქტზე, რომ კადრების შერჩევის, დაწინაურებისა და მათი შრომის ანაზღაურებისას არ მოქმედებს არანაირი სტანდარტი. საჯარო სექტორში სხვადასხვა რანგის მოხელეთა ხელფასთან დაკავშირებით ქვეყანას არ აქვს არანაირი მიდგომა, ადამიანებს უთანასწორო პირობებში უწევთ მუშაობა.
სტატისტიკოსების შეფასებით, სახელფასო სისტემა საქართველოში 90-იან წლებშიც კი რაღაც კანონზომიერებას ემორჩილებოდა, ხოლო რაც ამ ეტაპზე ამასთან დაკავშირებით ხდება, ქვეყანას ევროპული დემოკრატიისკენ მიმავალ გზას უკეტავს.

სტატისტიკოს სოსო არჩვაძის აზრით, მკვეთრი ნაბიჯია გადასადგმელი, რომ პიროვნების შრომის ანაზღაურება უფრო მეტად იყოს დამოკიდებული იმ ამოცანებისა და ფუნქციების შესრულებაზე, რასაც მას კანონმდებლობა აკისრებს.

გაერთიანებულ პროფკავშირებში სახელფასო პოლიტიკის სისტემურ ცვლილებაზე საუბრობენ. ორგანიზაციის ხელმძღვანელი ირაკლი პეტრიაშვილი ამბობს, რომ სახელმწიფოს მხრიდან არსებული ხარვეზის აღმოსაფხვრელად ქმედითი ნაბიჯია გადასადგმელი. 
„ერთხელაც იქნება, ხალხს ეს ყველაფერი ყელში ამოუვა და განუკითხაობას წერტილს დაუსვამს. რაც საჯარო სექტორში ხდება, სრული მარაზმია და უკვე ვერანაირ კრიტიკას ვერ უძლებს. აუცილებლად არის ზომები მისაღები და თუ ამას კანონი არ დაარეგულირებს, სამართლიანობის აღდგენას ხალხი სხვა ფორმით შეეცდება", - აცხადებს პეტრიაშვილი.

მთელი ენერგეტიკა მონოპოლისტ კომპანიებს ემორჩილება (რეზონანსი) 

ავტ.: თამუნა მუკბანიანი

სტატიის თანახმად, ქვეყანაში ენერგოკომპანიების დიქტატია, ხოლო მომხმარებელს კაბალურ პირობებზე უწევს დათანხმება. 

გამოცემის ცნობით, საქართველოში რამდენიმე თავისთავადი ე.წ. ბუნებრივი მონოპოლია არსებობს. ეს ეხება როგორც გაზის, ასევე დენის სექტორს და ნაწილობრივ წყალმომარაგებასაც. თბილისის ელექტროენერგიით მომარაგება "თელასის" ვალდებულებაა, რეგიონებში კი მხოლოდ "ენერგო პროა". არჩევანი ამით ამოიწურება. რაც შეეხება გაზმომარაგებას, ამას თბილისში "ყაზტრანსგაზი" აკეთებს (რომლის მენეჯმენტშიც ყაზახური მხარე არ მონაწილეობს), ხოლო რეგიონების უზრუნველყოფა თითქმის სრულიად ევალება "სოკარს".
ენერგეტიკოსი თემურ ჭიჭინაძე აცხადებს, რომ თუ გაჩნდება ბაზარზე რამდენიმე ალტერნატიული კომპანია, დაიწევს ტარიფი, რაც სრულიად შესაძლებელია სახელმწიფოს კეთილი ნების შემთხვევაში. მისივე თქმით, მონოპოლიები ხელოვნურადაა შექმნილი და მათი აუცილებლობა არ არსებობს.

სტატისტიკოსი სოსო არჩვაძეც მიიჩნევს, რომ სახელმწიფოს პოლიტიკა დემონოპოლიზაციისაკენ უნდა იყოს მიმართული, რადგან სადაც მონოპოლიაა, იქ ფასი ხარისხს უსწრებს.

ენერგეტიკის მარეგულირებელი კომისიის წევრი გოჩა შონია კი აცხადებს, რომ საჭიროა ბაზარზე მოქმედი კომპანიების გამსხვილება, რადგან ასე უკეთესი ხარისხის შეთავაზებაა შესაძლებელი. ფასს არა კომპანიების ცდუნება - დარჩეთ მეტი მოგება, არამედ ობიექტური ფაქტორები განაპირობებს. ამ პირობებში რეგიონებისათვის დენის გაძვირება მომავალ წლებშიც მოსალოდნელია.

ქვეყანაში ბანკებისა და მიკროსაფინანსო ორგანიზაციების დიქტატია (რეზონანსი) 

ავტ.: ნათია ლომიძე

„რეზონანსის“ ცნობით, დღესდღეობით ქვეყანაში ბანკებისა და მიკროსაფინანსო ორგანიზაციების დიქტატია. როგორც ბიზნესი, ასევე უბრალო მოქალაქეებიც მთლიანად დამოკიდებულნი არიან სესხებზე და მათ განვითარების შესაძლებლობა თითქმის არ გააჩნიათ. თუკი ქვეყანაში მომხმარებელთა ძლიერი ფენა არ ჩამოყალიბდა, ბიზნესს განვითარების შესაძლებლობა არ ექნება. ამიტომ ბანკებსა და ფიზიკურ პირებს შორის ურთიერთობის დარეგულირება პირველი რიგის საკითხია.

ანალიტიკოს მერაბ ჯანიაშვილის აზრით, არის რამდენიმე ვარიანტი, რისი მეშვეობითაც მომხმარებლები უფრო მეტად დაცულნი უნდა გახდნენ. მაგალითად, ბანკებმა არ უნდა შეცვალონ ხელშეკრულების პირობები, სავალუტო რისკი მხოლოდ მსესხებელს არ უნდა დააწვეს და ბოლოს აუცილებელია, ბანკების მხრიდან მოთხოვნილი არაადეკვატურად დიდი უზრუნველყოფის კომპონენტი შემცირდეს.

რამდენიმე ტიპის პრობლემაზე საუბრობს ეკონომიკის დოქტორი ირაკლი მაკალათიაც. როგორც მან აღნიშნა, საფინანსო სექტორს მომხმარებლების კუთხით სხვადასხვა ტიპის ხარვეზი აქვთ გამოსასწორებელი, თუმცა უმთავრესი მაღალი საპროცენტო განაკვეთია.

შეწყალებულთა რაოდენობა, შესაძლოა, მკვეთრად შემცირდეს (რეზონანსი) 

ავტ.: თიკო ოსმანოვა

სტატიის თანახმად, პრეზიდენტის შეწყალების კონსტიტუციური უფლება, შესაძლოა, გადაიხედოს. ბარნოვის ქუჩაზე მომხდარი ტრაგედიის შემდეგ უმრავლესობა ამ საკითხზე კიდევ ერთხელ ალაპარაკდა და პრეზიდენტსა და შეწყალების კომისიას გარკვეული სტანდარტების თავიდან შემუშავებისკენ მოუწოდა. პრეზიდენტი გიორგი მარგველაშვილი კი ძალადობრივ დანაშაულთან მიმართებით შეწყალების აქტების გამოცემას დროებით წყვეტს.

იურისტი ამირან გიგუაშვილი მიიჩნევს, რომ შეწყალებასთან დაკავშირებით ტექნიკური ნაწილი უნდა გადაიხედოს. ზოგადად კი, შეწყალება, როგორც პრეზიდენტის დისკრეციული უფლება, უნდა არსებობდეს.

შეწყალების კომისიის ყოფილი თავმჯდომარის - ელენე თევდორაძის განცხადებით კი, არ არის აუცილებელი, შეწყალების კომისიამ იმ მუხლით გასამართლებული ყველა ადამიანი შეიწყალოს, ვისზეც რეკომენდაციას პრეზიდენტი იძლევა. მისი აზრით, ამ კუთხით განსაკუთრებული ყურადღების გამახვილება კომისიის წევრების მოვალეობაა. 
პუტინი მსოფლიო ქაოსით იმუქრება - კრემლის პასუხს კავკასიის მიმართულებით ელოდებიან (რეზონანსი) 

ავტ.: ნინო ქეთელაური

სტატიის თანახმად, აშშ-ის კოალიციური ძალების მხრიდან სირიაში განმეორებითი დარტყმების შემთხვევაში რუსეთის პრეზიდენტი იმუქრება, რომ მსოფლიო ურთიერთობას ქაოსში გაახვევს. ამის შესახებ ვლადიმერ პუტინმა ირანის პრეზიდენტ ჰასან რუჰანთან შეხვედრისას განაცხადა.

როგორც ანალიტიკოსები ამბობენ, რუსეთის ლიდერის გაღიზიანებას იწვევს ის ფაქტი, რომ მან კოალიციური ძალების სარაკეტო შეტევას ვერაფრით უპასუხა. ამიტომ ახლა იგი შეეცდება, საინფორმაციო ომის გააქტიურებით დასავლეთს გარკვეული პრობლემები შეუქმნას, კრემლის საპასუხო ნაბიჯებს კი კავკასიის მიმართულებით ელოდებიან.
"ამერიკის მხარდამჭერთა ლიგის" პრეზიდენტი ირაკლი კიკიანის თქმით, რუსეთი მსოფლიოს ახალს ვერაფერს შესთავაზებს, გარდა ბრძოლის დესტრუქციული მეთოდებისა და საინფორმაციო ომისა. კიკიანი დარწმუნებულია, რომ რუსეთის ქმედებების მიუხედავად, დასავლეთი მაინც მოახერხებს მისთვის წინააღმდეგობის გაწევას და ოფიციალური მოსკოვი უკან დაიხევს. 
პოლიტოლოგი ნიკა ჩიტაძე მიიჩნევს, რომ პუტინის მუქარის მიზანი დასავლეთზე  ფსიქოლოგიური ზეგავლენის მოხდენაა, რადგან ის ახლა გაღიზიანებულია, სარაკეტო დარტყმებზე ვერანაირი რეაგირება რომ ვერ შეძლო.

"არ არის გამორიცხული, მაგალითად, გარკვეული დივერსიული აქტების მოწყობა საქართველოს სხვადასხვა ინფრასტრუქტურულ ობიექტებზეც, თუმცა ვინმეს მიმართ პირდაპირი შეტევა განახორციელოს, არარეალური მგონია", - ამბობს ნიკა ჩიტაძე.
ახალი თაობა 

მამუკა გამყრელიძე: ივანიშვილმა კალაძე მერიის რუტინაში ჩაფლო (ახალი თაობა) 

ავტ.: ნონა ცაბაძე 

ინტერვიუ მამუკა გამყრელიძესთან 

მამუკა გამყრელიძე აცხადებს, რომ „ქართულ ოცნებაში“ არსებული დაპირისპირება გასაკვირი არ არის, რადგან ეს პარტია შექმნილია ლუზერი პოლიტიკოსებისგან, რომლებიც თავის დროზე ბიძინა ივანიშვილის ფულის გარშემო გაერთიანდნენ. მისი აზრით, დღეს მმართველ გუნდში მიმდინარე პროცესები ვირთხების რბოლას ჰგავს და გედევან ფოფხაძის განცხადებები, თითქოს ის ცალკეული გადაწყვეტილების მიღების წინააღმდეგი იყო, მხოლოდ საკუთარი თავის აქტუალიზაციისთვისა და შესაძლოა, გიორგი კვირიკაშვილის გუნდში „გადასახტომად“ იყო განკუთვნილი. გამყრელიძე ხაზს უსვამს, რომ „ქართულ ოცნებაში“ რამდენიმე დაპირისპირებული ფრთაა, მათ შორის ყველაზე ძლიერი გიორგი კვირიკაშვილისა და კობახისა და „ახალი კომკავშირელების“ გუნდებია. რესპონდენტი ფიქრობს, რომ გიორგი კვირიკაშვილი კვლავ ბიძინა ივანიშვილთან დაახლოებული, პრივილეგირებული ჯგუფის ხელმძღვანელია, თუმცა, ექსპრემიერი ბოლომდე არც ამ ფრთას ენდობა და საკუთარ პოლიტიკურ თამაშს თამაშობს. 

მამუკა გამყრელიძე დარწმუნებულია, რომ პროცესებს კვლავ ბიძინა ივანიშვილი აკონტროლებს და ბოლო დროს გავრცელებული ჭორი, თითქოს მან უჩა მამაცაშვილი პოლიტიკას ჩამოაშორა, სიმართლეს არ შეესაბამება. 

ინტერვიუში ყოფილი დიპლომატი ამბობს, რომ ირაკლი კობახიძე კახა კალაძის გუნდის წევრად მოიაზრება და კალაძე ბიძინა ივანიშვილმა დიდი პოლიტიკური პროცესებისგან ჩამოსაცილებლად მერიის ყოველდღიურ რუტინაში ჩართო. მამუკა გამყრელიძე განმარტავს, რომ მერიაში ბევრი გაუგებრობაა და თბილისის მერს ახლა ამ საკითხების გადაყვეტა უწევს.

მამუკა გამყრელიძე დარწმუნებულია, რომ „ქართული ოცნება“ არ დაიშლება, რადგან მის უკან დიდძალი ფული და ბიძინა ივანიშვილი დგას. რაც შეეხება ოპოზიციას, გამყრელიძის აზრით, რთული სათქმელია მოახერხებენ თუ არა პარტიები გაერთიანებას. ყოფილი დიპლომატის განცხადებით, დღეს ოპოზიცია, ფაქტობრივად, არ არსებობს, ბიზნესი იმაზე მეტად არის დაშინებული, ვიდრე „ნაციონალური მოძრაობის“ დროს იყო, შესაბამისად, ამ პირობებში საპრეზიდენტო არჩევნებში წარმატების მოპოვებაზე საუბარი გადაჭარბებულია. 

გამყრელიძე ინტერვიუში მიხეილ სააკაშვილზეც საუბრობს. მისი თქმით, კარგი იქნება, თუკი გარკვეული პერიოდით, ექსპრეზიდენტი განცხადებების კეთებისგან თავს შეიკავებს, რადგან მისი აქტივობა ხალხს აფრთხობს და გაერთიანების პროცესს აფერხებს. 

დავით ჭიჭინაძე: „ოცნება“ საპრეზიდენტო არჩევნებს წააგებს (ახალი თაობა) 

ავტ.: შორენა მარსაგიშვილი 

ჟურნალისტი წერს, რომ „მმართველი გუნდის დაწყნარებას საშველი არ დაადგა“ და „ქართულ ოცნებაში“ დაპირისპირება გრძელდება. სტატიის თანახმად, პარლამენტის თავმჯდომარის გადაყენების საკითხიც განიხილება და ამ ინიციატივაზე ბოლო დროს, ძირითადად, დავით ჭიჭინაძე საუბრობს. ჭიჭინაძის განცხადებით, ირაკლი კობახიძე ისტორიაში ყველაზე სამარცხვინო პარლამენტის თავმჯდომარის სახელით შევა, რადგან მას არ აქვს საზოგადოებასა თუ საკუთარი გუნდის წევრებთან ურთიერთობის უნარი. დეპუტატი დარწმუნებულია, რომ კობახიძე და მისი გუნდი თუკი საპრეზიდენტო არჩევნების ფარგლებში პრეზიდენტობის კანდიდატის შეხვედრებს დაესწრება, „ქართული ოცნება“ დამარცხდება. 

დავით ჭიჭინაძე „ალიასთან“ ინტერვიუში ადასტურებს, რომ გიორგი კვირიკაშვილს ირაკლი კობახიძე, არჩილ თალაკვაძე, მამუკა მდინარაძე და ვანო ზარდიაშვილი აუმხედრდნენ. მისი განცხადებით, მძიმე საყურებელია, როდესაც პრემიერ-მინისტრს უპირისპირდებიან ისეთი დეპუტატები, რომლებსაც პარტიისა თუ გუნდის ჩამოყალიბებაში წვლილი არ მიუძღვით. 

სტატიაში ნათქვამია, რომ დავით ჭიჭინაძე ვანო ზარდიაშვილის წარსულზეც ამახვილებს ყურადღებას, თუმცა, ზარდიაშვილს ეს საკითხი არ ადარდებს და ის პრეზიდენტის კრიტიკითაა დაკავებული. მასალაში ჟურნალისტი ხაზს უსვამს, რომ ზარდიაშვილი ზურაბ ადეიშვილის მარჯვენა ხელი იყო - „კარგი იქნებოდა ზარდიაშვილს იმ ხალხის დოსიეც მოეკითხა, რომლებიც „ოცნებამ“ 2012 წლის დეკემბერში პოლიტპატიმრის სტატუსით გამოუშვა“, - წერს ჟურნალისტი შორენა მარსაგიშვილი. 
„საინგილოში ქართული ტაძრები ტუალეტებად არის ქცეული“  - ნიკოლოზ მჟავანაძე: თბილისში ცნობილ აფხაზ ბოევიკებს მკურნალობენ (ახალი თაობა) 

ავტ.: შორენა მარსაგიშვილი 

ინტერვიუ ნიკოლოზ მჟავანაძესთან
“უფლებადამცველთა გაერთიანების თავმჯდომარე ნიკოლოზ მჟავანაძე „ახალ თაობასთან“ ინტერვიუში საინგილოში არსებულ პრობლემებზე საუბრობს. ამბობს, რომ იქ, ფაქტობრივად, ქართველთა ეთნიკური წმენდა მიმდინარეობს, მართლმადიდებლური ტაძრები მოუვლელი და გაპარტახებულია, ქართული სკოლები კი იხურება, რადგან სკოლებში ქართულენოვანი წიგნების შეტანა იკრძალება. მჟავანაძის მტკიცებით, არსებობს ვიდეო ჩანაწერები, სადაც ნათლად ჩანს, რომ ქართული ეკლესიები საპირფარეშოებად და ბოსლებადაა ქცეული, თუმცა საქართველოს ხელისუფლება ამ ფაქტზე არ რეაგირებს და აზერბაიჯანს კვლავ სტრატეგიულ პარტნიორად მოიხსენიებს. 
ნიკოლოზ მჟავანაძე მიიჩნევს, რომ საქართველოს ხელისუფლება საინგილოსა თუ ქართული კულტურის ძეგლებს გაზზე არ უნდა ყიდდეს და დაუყოვნებლივი რეაგირებაა საჭირო. მჟავანაძის განცხადებით, საინგილოში მცხოვრები ქართველები სამედიცინო მომსახურებას ვერ იღებენ, რადგან ადგილზე სათანადო რესურსები არ არსებობს, საქართველოში გადმოსვლის საშუალებას კი ინგილოებს აზერბაიჯანის ხელისუფლება არ აძლევს. რესპონდენტის აზრით, სამარცხვინოა, რომ საქართველოს ხელისუფლება აფხაზ და ოს სეპარატისტებსაც კი უწევს სამედიცინო მომსახურებას, საინგილოს ბედი კი არ ადარდებს. მისი ინფორმაციით, ცოტა ხნის წინ თბილისში სამკურნალოდ ცნობილი ბოევიკი, რუსლან ქიშმარია იყო ჩამოსული და მისი მკურნალობის ხარჯები სახელმწიფომ გაიღო.
„ჩვენ ვიწყებთ აქტიურობას და ვიტყვით ყველაფერს, რაც საინგილოში ხდება. განცხადებებით მივმართავთ საგარეო უწყებასა და პარლამენტს.  საქართველოს პარლამენტში რამდენიმე ეთნიკურად აზერბაიჯანელი დეპუტატია, მათ უნდა გაგვცენ პასუხი, რატომ ირღვევა აზერბაიჯანში ქართველების უფლებები. საქართველოში არავისი უფლებები არ ირღვევა“, - აცხადებს მჟავანაძე. 

რესპონდენტი ბელიაშვილის ქუჩაზე მომხდარ კონფლიქტსაც განიხილავს და ფიქრობს, რომ ხელისუფლებამ ინცინდენტი სამარცხვინოდ გააგრძელა. ნიკოლოზ მჟავანაძის აზრით, კონფლიქტის მხარეების შერიგება, ფეხბურთის თამაში და შემდეგ სუფრის გაშლა ამაზრზენი იყო.  
თამარ კორძაია: ცუდია, რომ პრეზიდენტს ასეთი შეცდომა მოუვიდა - „ოჯახში ქალი ისეთი ხარისხით არის დასაცავი, როგორც ციხეში პატიმარი წამებისგან“ (ახალი თაობა) 
ავტ.: ნათია ხურცილავა 

ინტერვიუ თამარ კორძაიასთან 

თამარ კორძაია ბარნოვზე მომხდარ საზარელ მკვლელობასა და პრეზიდენტის მიერ დამნაშავის შეწყალებაზე საუბრობს. კორძაიას თქმით, ცუდი და ალოგიკურია, რომ პრეზიდენტს ასეთი შეცდომა მოუვიდა, რადგან ის ერთ-ერთი მათგანია, ვინც ქალთა ძალადობას გმობს. თუმცა, კორძაია მიიჩნევს, რომ შესაძლოა, პრეზიდენტზე მეტი პასუხისმგებლობა მომხდარზე პარლამენტს დაეკისროს, რადგან საკანონმდებლო ორგანო ამ დრომდე არ აღიარებს ფემიციდს, როგორც სისხლის სამართლის კოდექსის ცალკე მუხლს და პრობლემაზე ერთგვარად თვალს ხუჭავს. 
„ფაქტია, რომ „ქართული ოცნება“ არ უშვებს არც ერთ შანსს, არც ერთ შესაძლებლობას, რომ პრეზიდენტი არ გააკრიტიკოს, ასე იყო აქამდე. ამ შემთხვევაში, მარგველაშვილმა ეს მიზეზი „ქართულ ოცნებას“ მისცა, თუმცა, არც ერთი პრეზიდენტი არც მარგველაშვილი და არც მომავალი პრეზიდენტი არ იქნება დაზღვეული, რომ მის მიერ შეწყალებული ადამიანი დანაშაულს არ ჩაიდენს. ნებისმიერ შემთხვევაში პრეზიდენტი დამნაშავეს იწყალებს. ბუნებრივია, სულაც არ მიკვირს, რომ ახლა „ქართული ოცნებისგან“ მწვავე კრიტიკა წამოვიდა აღნიშნულ ფაქტზე პრეზიდენტის მისამართით, მაგრამ კრიტიკა არ არის გამოსავალი, პარლამენტის წევრებმა უნდა იფიქრონ თვითონ რას გააკეთებენ ამ პრობლემის მოსაგვარებლად“, - აცხადებს კორძაია. 
თამარ კორძაია ინტერვიუში ამბობს, რომ  ქალები ოჯახში დღეს ისეთივე დაუცველები არიან, როგორც პატიმრები ციხეში წამებისგან, ამიტომ, აუცილებელია ამ საკითხს განსაკუთრებული ყურადღება დაეთმოს და სახელმწიფომ პრობლემის კომპლექსურად მოგვარებაზე დაიწყოს ზრუნვა. 
თამარ გამრეკელაშვილის დედა ვეფხია ბაქრაძეს ორი კვირის წინ ცოლად გაჰყვა (ახალი თაობა) 

გამოცემა მკითხველს ბარნოვის ქუჩაზე მომხდარი სასტიკი მკვლელობის ახალ დეტალებს აცნობს. სტატიაში ნათქვამია, რომ გამრეკელაშვილის დედა ვეფხია ბაქრაძეს ორი კვირის წინ ოფიციალურად გაჰყვა ცოლად. როგორც ქალი აცხადებს, გადაწყვეტილება შიშისა და მუქარის ფონზე მიიღო. გარდაცვლილის დედა ასევე ადასტურებს იმ ფაქტსაც, რომ შეწყალების შესახებ განცხადება მან დაწერა, თუმცა, მისი განმარტებით, არ იცოდა თუ საუბარი ვეფხია ბაქრაძის ციხიდან გამოშვებაზე იყო. 
ვეფხია ბაქრაძის შეწყალებასთან დაკავშირებით განმარტებები პრეზიდენტმაც გააკეთა. გიორგი მარგველაშვილმა ხაზი გაუსვა, რომ შეწყალების კომისიას სასჯელაღსრულების სამინისტრომ ბაქრაძეს დადებითი დახასიათება გადასცა და საქმეში არსად იყო ნახსენები, რომ უდო-ს კომისიამ პატიმარს შეწყალებაზე უარი ექვსჯერ განუცხადა. 

